
    –Eta zergatik ezin dugu erabaki harri-orri-ar jokoaren bidez? –galdetu zuen Lucíak kopeta zimurtuta.




    Olympiak ezetz buruarekin, ezin zutela hala egin.




    –Eta batoi-bakoiti eginez? Zenbaki bakoitiak eta bikoitiak jarri eta txapelketa egingo dugu ea nork... –Lucíak berearekin jarraitzen zuen.




    –Ezetz.




    –Eta zergatik ez ditugu hiru papertxo egiten, kontroletan bezala, ohe bakoitzarentzako zenbaki batekin, eta kito? –Lucía ez zegoen amore emateko.




    –Ez dugu zozketaren bidez egingo, adiskide. Irabazi egin beharko dugu, ez zortearen esku utzi.




    Beren kuartoko beheko litera zegoen jokoan, txaletean; selekziora heldu zirenetik berentzat hartu nahi izan zuten biek ala biek. Ohea libre zegoen aspalditik, aspaldiegitik. Cristina joan zen egunean bertan, Clara bere literaren gehigarri gisa erabiltzen hasi zen, eta Lucíak eta Olyk ez zioten ezertxo ere esan orduan, joan zen astean Errusiara egin zuten bidaia baino lehen, Clararekin ez zutelako batere harreman ona. Hori aldatu egin zen, ordea, onerako.




    Gainera, goiz hartan bertan, Karmen etorri zen Gasteiztik, eta nola Mayak bakarkako saiorako proba egin behar zion, beren gelan lo egingo zuen goiko pisuan. Lau ohe, lau neska. Nor geratuko zen litera librearekin?




    –Irabazi egin beharko dugula? –galdetu zion Lucíak, buruan hazka eginez, beheko ohean eserita–. Lehiaketa edo apustu batean bezala?




    –Bai.




    –Ba, ez dut ulertzen.




    Hartan, zaunkak entzun zituzten. Hautatzailearen txakurrak jolaserako gogoa zeukan, eta haren hotsak iristen zitzaizkien pasillotik, zaunkaka eta marmarka batetik bestera korrika zebilela.




    –Nahikoa da, Kariño! –Simeonen, Mayaren senarraren, garrasiak iristen zitzaizkien noizean noiz.




    –Hori da! –oihu egin zuen Olyk, salto batez zutik jartzeaz batera.




    –«Hori da», zer? –galdetu zuen Karmenek, eskuan zekarren baso urari trago luze bat eman aurretik.




    Sukaldetik zetorren: orduantxe sartu zen kuartoko atetik, izerdi patsetan eta leher eginda hainbeste mugimendurekin. Goiz osoa bere gauzak armairuan ipintzen eman zuen, eta ohegainekoa jartzea besterik ez zitzaion falta...; horretarako, ordea, bere ohea zein zen esan behar zioten.




    Olympia Karmenengana jiratu zen:




    –Kariñok aukeratuko du gutako nork lo egingo duen beheko litera librean –esan zien bi lagunei irribarrez.




    Lucíak begiak arranpalo jarri zituen. Karmenek, berriz, pentsatzean ipintzen zuen aurpegia zeukan: «Madrilgo kutsadurak erasan egin dio honi». Karmenekin ados balego bezala, Kariñok zaunka egin zuen beste behin pasilloan.




    –Txakur-radarrak aukeratuko duela? –Lucíak ezin zuen sinistu.




    –Eta nola? Hitzez ozen esango digu edo nonbait idazteko eskatu behar diozu? –Karmenek, barrez.




    –Baietz, ba, ikusiko duzue –esan zuen Olyk–. Hirurok batera deituko diogu, bakoitzak alde batetik, eta Kariñok nor aukeratzen duen, harentzat litera.




    Karmenek Lucíari begiratu zion, eta sorbaldak altxatu zituen: biak oso ondo etorri ziren hasieratik. Olympia seguru zegoen primeran konponduko zirela, eta berak pentsatzen zuen bezala gertatu zen.




    –Ba, orduan tratu bat daukagu –esan zuen Olympiak berean, lagunei kasu handirik egin gabe–. Ekin! Armetara!




    –Zer arma?! –esan zuen Lucíak, ezpataz elkarren aurka borroka egin beharko ote zuten beldur balitz bezala.




    –Kariño engainatzekoak, garbi dago –argitu zion Olyk, bere motxilan zerbaiten bila miaka zebilela.




    Hogeita hamar segundotan hirurak behean zeuden, saloian, bakoitza bazter batean, elkarrengandik aparte. Oly izkina batean, Lucía bestean eta Karmen bien tartean. Karmenek ez zuen ezer hartu gelatik, beste biek ez bezala. Berari ez omen zitzaion axola zer oherekin geratu, hori esan zuen, baina lehiaketan parte hartu zuen, hala ere.




    Olympiak lagunei begiratu zien:




    –Hiru esandakoan –esan zuen–. Bat...




    »... bi...




    »... eta hiru!




    Eta bat-batean Lucía eta Olympia garrasika hasi ziren eroen moduan, tigre bat atzetik segika baleukate bezala eta, salbatzeko, Mayaren txakurrak gazteluko harresiko ateak zabaltzeko beharra balute bezala.




    –Kariñoooooooooooo! –oihu egiten zion Lucíak, entrena­menduetako pilotari boteak, tak, tak, tak!, emanarazten zizkion bitartean.




    –Kariñoooooooooooo! –dei egiten zion Olyk, bere gelako kaxoi sekretuan geratzen zitzaion txokolatezko azkeneko galleta airean batetik bestera astintzen zuen bitartean.




    Berehala entzun zuten txakurraren azkazalen hotsa lurrean arrastaka; derrapatuz zetorren, ziztu bizian. Herio batean sartu zen saloira, eta neskak ikustean seko frenatu zuen, burua albo batera zuela. Zer arraio zen hura?




    –Kariño, hemen, hemen, hemen! –dei egiten zion Olyk, txokolatea eskuan urtuz zihoakiola.




    –Begiratu pilotari, Kariño? –deiadar egiten zion Lucíak.




    Txakurrak orain bati, orain besteari begiratzen zion, tenis partida batean balego bezala. Ez zeukan batere garbi. Pilota edo galleta? Galleta edo pilota?

    Karmenek txistu egin zion. Behin bakarrik. Eta txistu-txistua ere ez zen izan, gainera. Ufako baten tankerako zerbait atera zitzaion.




    Baina funtzionatu egin zion.




    Txakurrak Karmeni begiratu zion une batez, eta jarraian ziztu bizian joan zen harengana, mingaina kanpora aterata, otso bat bere ehizaren gainera joaten den bezala.




    –Ur poxi hau burutik behera botatzea pentsatua neukan, gorputza erregadiatzeko, ea horrela zentimetro batzuk hazten naizen-edo, baina pentsatu dut hobe dudala txakurrari eman –esan zuen Karmenek, kokoriko jarrita, eta baso ura okertu zuen zorurantz–. Abantaila horixe dauka etxean txakurra izateak. Kariñok bi ordu daramatza Simeonekin jolasean; egarri latza izan behar du nahitaez.




    Eta halaxe zen, egundoko egarria zeukan txakurrak. Bere trebetasunari esker apustua irabazi, eta beheko ohea beretzat izatea lortu zuen Karmenek. Lucíak aho zabalik begiratzen zion, miresmenez. Olympiak purrustada egin zuen.




    –Traidore galanta zara zu, Kariño –kexatu zen, txokolatezko galletari hozkada eder bat eman aurretik.

    Canillejasko txaletera iritsi zenetik, zortzi hilabete lehenago, Olympiak garbi zeukan gauza bat: txiripa batean, noizbait topatuko balu botila magiko bat, barruan jeinu bat gordea zeukana, eta jeinuak hiru desio eskatzen utziko balio, gehien maite zituenak, gehien-gehien falta egiten ziotenak Gasteiztik Madrilera ekartzeko eskatuko zion:




    1. Etxekoak.




    2. Lagunak, batez ere David, Marta, Ortzi eta SHEE-IVEFeko neskak.




    3. Eta Arabako patatak.




    Karmenen etorrerarekin desio baten parte bat konplitu zitzaion.




    –Esan behingoz, Oly –esan zion Karmenek–, saguzar bat daukat buruan, ezta? Hori al da?

    Lucíak barreari eman zion. Karmeni Gasteiztik ekarri zuen ohegainekoa beheko literan jartzen laguntzen ari zitzaion; amonak egin zion, Madrilen hotzik ez pasatzeko. Baina, jakina, Madrilgo tenperaturak ez du zerikusirik Gasteizkoarekin.

    –Oly, utziko al diozu behingoz Karmeni lelo aurpegi horrekin begiratzeari. Gastatu egingo duzu!




    Egia zen, oraindik ezin zuen sinistu berarekin han zegoenik! Eta ezin lagunari begiratzeari utzi. Hainbeste gauzez hitz egin beharra zuten... Adibidez, nola arraio sartuko ziren hirurak gauez, aterkia zabalduz, muntatzen zuten kanpadenda xelebrean; zer ordenatan dutxatuko ziren; Karmen Cristinaren lekuan eseriko ote zen jantokian; gimnasioan aldameneko takilla hartu ahal izango ote zuten. Hirurek elkarrekin egon nahi zuten denbora guztian. Nola denbora libre gutxi zeukaten, ahal den zukurik gehiena atera nahi zioten hirurek batera.




    Hizketan ari zirela, Karmenek klasean bion ondoan eseri ahal izango ote zuen elkarri galdetuz, behean telefonoak jo zuen.




    –Olympiaaaaaa! Zuretzat! –garrasi egin zuen neska batek.




    –Mario! Seguru bera dela! –esan zuen Lucíak berehala, irribarretsu.




    Olyk kontatu zien lagunei Errusian zer abenturak bizi izan zituen: Plaza Gorrian galdu zirenekoa, gelako bainuontziak gainezka egin zienekoa, Marina Fateevarekin gimnasiako instalazio zaharretara egindako txangoa, afari dotorea kabiar eta guzti... eta Mariorekin leihotik izan zuen elkarrizketa ere bai. Bidaia hartaz, lehiaketan egindako ariketaz aparte, hizketaldi hura zen gehien-gehien gogoratzen zuena.




    Eskailerak jaitsi bitartean, zer esan behar zion, nola hasi, pentsatuz zihoan. Mariorekin hitz egiteak urduri jartzen zuen.




    –Bai?




    –Ezta txaletak hogei pisu balitu ere, neska...




    –Ama!




    –Zer moduz zaude? Errekuperatu al zara lehiaketatik? Pozik egongo zara, ezta?




    –E? Bai, noski. Muskulu bikiak, hanka-pilotak, kargatuak dauzkat eta bizkarreko min pixka bat ere badaukat... baina uste dut bihar dena askatuko didatela.




    –Askatu? Zer askatu behar dizute? Eta nondik? Nondik askatu behar zaituzte?




    –Masajearekin, ama. Bihar masajea emango didate, muskuluak askatzeko.




    –Ez duzu hitz egiteko gogo handirik, ezta?




    Egia zen, handik hamar segundo eskasetara telefonoa esekia zuen. Olympia pentsakor geratu zen, bere buruarekin deseroso, amarekin hitz egiteko gogo handirik ez zuelako erakutsi, eta ama, nola ez!, berehala konturatu zelako, baina ez zuen ama espero telefonoaren beste aldean. «Amari deituko diot», esan zuen bere artean.




    Patriketan txanpon batzuen bila ari zela, telefonoak jo zuen ostera ere: Riiiiiing. Presaka hartu zuen.




    –Ama! Oraintxe deitu behar nizun!




    –Ama? Emakume ahotsa dudala esan nahi al duzu?




    –Zer!? Zu nor zara? –galdetu zuen erabat nahastuta.




    –Oly? Ni naiz, Mario.




    –Ai, amaaa...




    –Ez naizela zure ama.




    –Ez, ez, ez. Nik zera..., ama zinela uste nuen.




    –Aizu, zuk dei bat jasotzen duzunean, ama izango dela pentsatzen al duzu beti?




    –Eeezzzzzz! –«Lurrak irentsi nazala»–. Gertatzen da... zera... justu oraintxe deitu behar niola amari, eta...




    –Tira, orduan deituko dizut beste momenturen batean.




    –Ez!




    Nola esplikatu mutilari amarekin hitz egin berri zuela eta ez ziola kasurik egin, hasieran pentsatu zuelako bera zela, Mario, deitu ziona? Nerbioak jota zegoen, eta azkenean zoruan eseri zen kabinapean. Nahi, nahi zuen, baina ez zegoen batere seguru Mariok deituko zionik, eta sentimenduak borborka zeuzkan, denak nahasita. Moscardoko pasilloetan topo egitea ere ez zuen espero, eta orain zer, eta han zeukan, telefonoan.

    –Oly, gauza bat buruan bueltaka dabilkidalako deitu dizut.




    «Galdetzen badit ea berarekin gustatuta nagoen... Ai, ama! Ez galdetzea, mesedez, ez galdetzea...», pentsatzen ari zen Oly.




    –Uste dut erantzun bat zor didazula... –jarraitu zuen esaten Mariok.




    «Desfibriladore bat ja!».




    –Esan behingoz, kontxo! –presa eman zion Olyk, ezin baitzuen eraman hainbesteko intriga.




    –Metroan topo egin genuen egun hartan... zer egiten ari zinen han, erdi ezkutuan? Moskun ez zenidan erantzun.




    Olympiak azkenean kolpetik askatu zuen arnasa eutsia. «Hori zen?».




    –Esan nizun: musika berrien bila genbiltzan geure ariketetarako, eta metroa oso leku egokia da inspirazioa aurkitzeko. Talentu asko eta handiak biltzen dira han behean! Eta gainera...




    –Mario barrez hasi zen telefonoaren beste aldean.




    –Eta ez dizudala sinisten esaten badizut? –eten zion.




    –Ba, egia da –esan zion Olyk, beste aitzakia bat bilatu behar zuela pentsatu bitartean.




    –Gauza bat egingo dugu –esan zion mutilak–, denbora gehiago emango dizut, hurrengoan elkar ikusten dugunean, egia esateko.




    Hor bukatu zen elkarrizketa. Elkarri agur esan eta telefonoa eskegi zuen Olyk, eta eskerrak, elkarrizketa zihoan bidetik beldur baitzen azkenean egia ez ote zion aterako –handien atzetik zihoazela, alegia, eta Cristina berarekin zihoala ikustean, ea nobioak ziren jakin nahian zebiltzala–. Eskapada ederra! Egia jakinez gero, auskalo Mariok zer pentsatuko zuen beraz.




    –Mario al zen? –galdetu zion Karmenek beren kuartora itzuli zen orduko. Lucíak dena esplikatu eta jakinaren gainean jarri zuen lehentxeago.




    Olyk ezetz buruarekin.




    –Ama zen.




    –Bueno, ba, orduan, gu geurera –presa eman zion Lucíak–, hartu jostorratzak: gurutze-puntua egiten erakutsi behar diogu Karmeni.




    Oly lagunaren ondoan eseri zen, eta irribarre egin zuen, Errusian Mariorekin egin zuen argazkia bere ohearen gainean jarri behar zuela pentsatuz.

    Karmen entrenamenduetan hasi zen lehenengo astea SHEE-IVEFera itzultzea bezala izan zen Olympiarentzat. Hutsa geratzen zen Espainiako Txapelketarako –berek ohorezko kategorian, ekipo nazionaleko kideak lehiatzen zirenekoan, parte hartuko zuten–; beraz, gogor entrenatzen ziren, baina edozein txora­keriarengatik barre egiten zuten, hala ere. Zoriontsu ziren elkarrekin: Karmen han zegoen, eta Lucíak oso ondo pasatzen zuen harekin.




    Balleteko barran hasten zen beti klasea, eta han isildu gabe hizketan jarduten zuten beste aldera begira jartzeko jiratzen ziren bakoitzean edo barraren gainean, port de bras-ak edo cambres-ak egiteko, hanka luzatzen zutenean. Musika pliés-etatik tendu-etara aldatzen zen tartean, berriketan elkarri begira jarduteko aprobetxatzen zuten; ispiluaren bitartez egiten zuten, baina, hori bai, disimuluan betiere, mototsa egokituz edota kamiseta txukun jarriz hitz egin bitartean. Eta berdin jarduten zuten oreka passé-n gordetzen zutenean ere.

